
Gasteizko Gobernuak Mahai Orokorra propagandarako eta bere intereserako erabili
nahi badu, ez diogu zilegitasunik emango

Lakuan egindako elkarretaratzea, Mahai Orokorraren bilera egin aurretik

LABek ez du Gobernuaren propaganda estrategian parte hartuko. Gobernuak mahai orokorra bere
intereserako erabili nahi badu, guk ez diogu marko horri zilegitasuna emango. Horregatik altxatu
gara gaur mahaitik. Ondorengo egunetan jakingo dugu zein den Gobernuaren benetako nahia eta
horren araberako erabakiak hartuko ditugu.

Badira aste batzuk Gobernuak gurasotasun lizentzia berri baten iragarpena egin zuela. Egia esan,
urte luze bat pasa da iadanik lehen iragarpen hura egin zuenean. Estatutik datorren korrontearekin
bat eginez, 16 asteko gurasotasun lizentzia berri bat txertatu zuten Enplegu Publikoaren Lege
aurreproiektuan, gaur egun indarrean dauden amatasun eta aitatasun lizentzien ordez.

Jaurlaritzak birritan iragarri du lizentzia hori 18 aste izateko prestutasuna duela, gaur egun indarrean
dagoen amatasun lizentziaren aste kopuru berdina hain zuzen. Berdintasunaren aurrean motz
gelditzen da oraingoan ere Jaurlaritza, izan ere berdintasun planekin duen ardura eta konpromiso
falta erakutsi izan du orain arte. Gai hau itxi asmoz hurrengo asteazkenean Mahai Orokorraren bilera
deitu dute; nahiz eta neurria martxan jartzeko erabakia dagoeneko hartuta egon sindikatuon
bedeinkapena nahi du Gobernuak.

LABek gurasotasun lizentziaren inguruan honako hau esan nahi du:

Gure ustez oso garrantzitsua da lan munduan ere ikuspegi feminista txertatzea.
Ezinbestekotzat ikusten dugu lan erreproduktiboaren aitortza egitea eta ondorioz zaintza lanei
beharrezkoa duten balioa ematea. Zalantzarik gabe erantzunkidetasunean aurrera pausoak
ematen jarraitu behar dugu.
Aipatu bide horretan LABek klausula feminista ezberdinak proposatzen ari dela negoziazio
eremu ezberdinetan. Adibide gisa, Enplegu Publikoaren Legearen aurreproiektuari egindako
ekarpen sorta. Gobernuak ez zituen gure ekarpenak jaso.
Lizentziak berdintzea zaintzaren erantzunkidetasuna sustatzeko aurrerapausoa da zalantzarik
gabe, baina gure ustez neurri gehiago onartzen ez badira motz gelditu daiteke, eta luzerako:

Haurraren beharretara egokitzeko lizentzia 24 astera luzatu.
Familia eredu berriak eta beraien beharrak kontuan hartzen dituen lizentzia eredu berri
bat martxan jarri.

Lehen esan dugun bezala, Gobernuak bere propaganda estrategiarekin aurrera jarraitzen du; gai izar
batzuk modu isolatuan ezarri eta sindikatuokin zilegitasuna bilatu. Horretarako erabiltzen du Mahai
Orokorra, bere asmoetara moldatzen den egutegi eta gai zerrenda itxiekin.

LABek Mahai Orokorra negoziaziorako mahai bat dela uste du eta behin eta berriro garrantzizko eta
urgenteak diren gaiak negoziatzeko egutegi bat eskatzen ari gara. Oraingo honetan idatziz eskatu
dugu gaurko bileran enplegu kontsolidazioa, aurrejubilazio sarien berreskurapena eta zorraren
aitortza eta itzultzeko plangintza gai zerrendan txertatzea. Aurrekontuen prestaketan ari da
Gobernua, aurten ere langileon iritzia kontuan hartu gabe.


